Bedankings
Ons eerste en grootste dank is teenoor ons Hemelse Vader wat vir ons vier wonderlike kinders gegee het. Ten spyte van al ons hartseer is ons baie dankbaar vir die vreugde wat Simon ons oor 14 jaar heen gegee het. Hy was ’n merkwaardige seun wat met sy lewe en sy sterwe ’n onuitwisbare merk op ons lewens gemaak het.
Ons is baie dankbaar teenoor al die mediese personeel wat Simon oor die afgelope 2 ½ jaar met liefde versorg het, en ons met soveel deernis bygestaan het. Die verpleegpersoneel van Unitas-hospitaal het Simon vir meer as twee jaar lank onder verskillende omstandighede met groot toewyding, geduld en liefde versorg, en oor die laaste drie maande was dit veral die personeel van die Wits Donald Gordon Medical Centre en Flora Kliniek. Die personeel wat oor 2½ jaar heen Simon se bloed by verskillende laboratoriums moes trek, het deurgaans probeer om dit vir hom so maklik moontlik te maak, en het persoonlik in hom belanggestel. Discovery Health het ons in staat gestel om nooit oor die astronomiese mediese kostes te bekommer nie, en Simon se gevallebestuurder, Daphney Remane, het persoonlik navraag gedoen oor sy gesondheid en vir hom geskenkies gestuur. 

Daar was ’n groot span dokters wat op verskillende stadiums met Simon se behandeling gehelp het. Prof. Mariana Kruger van UP was oneindig meer as ’n bekwame dokter – ons het haar ongekwalifiseerde liefde vir haar jong pasiënte ervaar, en ons waardeer haar opregte empatie met ons as familie. Unitas se personeel het altyd gesê Simon is haar witbroodjie, en sy was Simon se eie persoonlike prof. “My prof is darem maar slim,” het hy dikwels gesê.  Dr. Adam Nosworthy van die Wits Donald Gordon Medical Centre was verantwoordelik vir Simon se suksesvolle stamseloorplanting, en was vir ons baie goed. Toe ons in die afgelope maand persoonlik internasionaal by verskillende spesialiste navraag gedoen het oor moontlikhede om op hierdie laat stadium nog Simon se lewe te red, het een dokter uit Switserland geantwoord: “Julle dokters het al die beskikbare medikasies en behandelings toegepas, net soos ons dit ook hier in Basel sou gedoen het.” Dit was telkens duidelik dat Simon letterlik nêrens ter wêreld beter behandeling sou kon gekry het nie.  Dr. Willie Steynberg was reg teen die einde beskikbaar om ons by te staan toe ons hom baie nodig gehad het. 
Ons predikant, dr Johann Beukes, was deurgaans ’n simpatieke kollega en vriend. Ons waardeer die baie verskillende gebare van liefde, die besoeke en geskenke, die voorbidding en meelewing, die skakeling met lidmate en ampsdraers in ons gemeente en ook wyer in die Hervormde Kerk, en in die besonder die ondersteuning Maandag op Simon se sterfbed en die bereidheid om vandag die begrafnis waar te neem. 
Ons het intense meelewing en eensgesindheid ervaar onder mede-gelowiges uit verskillende kerke. Ons waardeer die ondersteuning en voorbidding van ons eie gemeente, die Nederduitsch Hervormde Kerk Weltevreden, van ons gemeente se Diakonale Uitreikaksie, en van so baie lidmate en ampsdraers van ander gemeentes van ons kerk. Ons is geraak deur die aktiewe meelewing van lidmate van talle ander kerke en gemeentes, waaronder ook die NG Kerk Weltevreden, dr. Nelus Niemandt en die plaaslike Barnabas-groep. Baie dankie dat ons julle kerkgebou en fasiliteite kan gebruik vir die begrafnis, en baie dankie aan die koster en orrelis van die gemeente vir hulle moeite. Die mooi blomme in die kerk was ’n spesiale geskenk van die Jones-familie (tannie Martie, Andrew, en Stephen se gesin), en ons waardeer hierdie gebaar baie. Ons wil ook ’n spesiale dankwoord rig teenoor mev. Mari-Lizé Beukes en al die lidmate van ons eie gemeente en van die plaaslike NG-gemeente wat met verversings en al die reëlings daaromheen gehelp het. Baie dankie aan al die liewe mense wat ons oor maande heen met kos en ander dingetjies bederf het. 
Ons kollegas was almal baie simpatiek, en het ons ruim geleentheid gegun om Simon te versorg en tyd met hom te spandeer. Baie dankie aan Johan Raubenheimer (SiS-Search), Johann Beukes en die kerkraad van die Ned. Hervormde Kerk Weltevreden, die personeel van Hoërskool Florida, die personeel en ouers van Safariland Kleuterskool, Little Bean en Cliffview Pines, en al Susan se musiekleerlinge en hulle ouers. Laerskool Genl. de la Rey het ook vir ons twee geraamde vergrotings van die laaste mooi foto van ’n gesonde Simon geskenk, en ook ’n paar ander baie kosbare foto’s in elektroniese formaat bekom. ’n Besondere woord van dank aan ons kinders se onderwysers en dosente wat geduldig was met hulle kom en gaan, en wat gehelp het om by verskillende geleenthede alternatiewe reëlings te tref vir toetse en eksamens. 

Deon van der Westhuizen het die inisiatief geneem met ’n unieke geskenk: Simon se eie webblad (www.simonvanwyk.co.za). Hierdie webblad het ons in staat gestel om al die baie mense wat in ons belang gestel het, op die hoogte te hou met Simon se toestand. Dit het ons ook die voorreg gegee om ’n kosbare skat van boodskappe te versamel, en Simon het dit baie geniet om te luister wanneer ons dit vir hom voorlees. Deon en sy twee dogters, Shané en Marissa, het ou foto’s van Simon geskandeer en vir ons ’n kosbare DVD gemaak, en Shané het ook vir ons die voorblad van hierdie begrafnisbrief ontwerp. Lynne van Rensburg het met die Gauteng-skaakwebblad gehelp om mense in te lig oor Simon se vordering, en Johann Beukes het dieselfde gedoen met ons gemeente se webblad. 
Simon het baie vriende gehad, en daar was baie mense wat op ’n spesiale manier vir hom iets beteken het. Dit geld bowenal van die skaakgemeenskap waarvan ons deel is, en dit raak ons dat skaakvriende uit Johannesburg en die hele Suid-Afrika op soveel maniere na ons uitgereik het. Dit sluit al die mense van Wes-Rand en Gauteng Skaak in, maar ook baie ander skaakvriende. Ons moet vir Martin Botha by die naam noem: Martin het Simon as ’n sewejarige seuntjie onder sy vlerk geneem en van hom ’n formidabele skaakspeler gemaak. Maar Martin was veel meer as ’n skaakafrigter – hy het ’n vriend, ’n voorbeeld en ’n mentor geword wie se liefde en motivering vir Simon die wêreld beteken het. Simon was vir jou baie lief, Martin. 
Daar was soveel mense wat vir Simon baie beteken het. Niemand was vir hom belangriker as sy familie nie, en dit was vir Simon baie kosbaar om veral die laaste drie maande soveel tyd saam met julle te spandeer. Saam het ons hom nog die vorige naweek “stukkend gekuier”, en hy het daardie laaste Sondagnag nog met ’n glimlag op sy bed in die sitkamer aan die slaap geraak. Dit moes vir Simon se maats baie moeilik gewees het om hulle vriendskap vol te hou terwyl sy wêreld so drasties verander het en hy al minder saam met hulle kon doen. Baie dankie vir elkeen van julle wat na hom uitgereik het, en veral vir Christiaan Schutte en Clinton Cuthbertson. Verskillende instansies het na Simon uitgereik, en ons wil veral vir Erika van Zyl en Karin Fourie van Reach for a Dream, en al die mense van CHOC bedank. 
Ons bure en vriende het vir ons oneindig baie beteken. Ons huis se waarde kan nie na regte geskat word sonder om eers die bure te ontmoet nie, en ons is diep in die skuld by die Buckles en die Le Roux’s. Daar is so baie mense wat vir Simon en vir ons op verskillende maniere bederf het, en ons gaan in die verleentheid raak as ons begin name opnoem. Maar ons wil hê julle moet weet dat ons dit raakgesien het en opreg waardeer. Dankie aan Gys Els en Fanie le Roux vir ’n oop oor (en dagboek) as dit nodig was om ons eie hartseer en vrese uit te praat. Baie dankie ook vir al ons vriende van die diep waters – vriende wat self in hulle gesinne met kanker en ander ernstige siektes moes worstel en vir ons raad en simpatie gegee het, en die ander “lede van die klub waaraan niemand wil behoort nie” (die klub van mense wat kinders aan die dood moes afstaan). En baie dankie aan ons familie se vriende wat hulle gedra het wanneer ons ouers, broers en susters leeg en stukkend van Simon af moes teruggaan na hulle eie huise toe. 
’n Opregte dankwoord vir almal wat ons ondersteun het met boodskappe op die webblad, e-pos, SMS’e en oproepe. Baie dankie aan almal wat vandag by die kerk is om ons te ondersteun en saam met ons troos te kry uit die Woord van God. Baie dankie aan prof. Johan van der Sandt en die lede van Tuks Camerata wat vir ons kom sing het. Ons sê in die besonder dankie vir almal wat moeite gedoen het om van ver af te kom vir Simon se begrafnis. Ons het vooraf geweet dat Hans en Aalize Barnard uit die Kaap uit kom, Kallie en Lené Jonker van Jeffreysbaai af, en Richard Alexander van Noord-Ierland af. Ons waardeer hierdie gebaar van liefde opreg. 
Dirk Bezuidenhout van Martins Begrafnisondernemers het ons met groot deernis behandel en toegesien dat Simon met waardigheid versorg en begrawe word. 
Ten slotte ’n versoek: Simon se lewe sou dalk gespaar kon word as ons in Suid-Afrika ’n geskikte stamselskenker kon vind. Ons het ’n fantastiese skenker in Frankryk gevind, en die stamseloorplanting was ’n groot sukses, maar dit was te laat. Die rede daarvoor is eenvoudig dat die proses van ’n internasionale soektog te lank duur. Die Suid-Afrikaanse Beenmurgregister (SABMR) is eers in 1999 gestig, en is tans nog maak klein (ongeveer 60000 lede). Ons het as familie besluit om ons in samewerking met die Sunflower Fund daarvoor te beywer om die SABMR uit te brei. Indien jy daarom gesond en tussen die ouderdom van 18 en 50 jaar is, wil ons vra dat jy sonder verwyl by die SABMR sal aansluit. Indien jy nie hiervoor kans sien nie, wil ons vra of jy nie ’n finansiële bydrae wil maak nie. Ons het ’n fonds gestig met die laaste geld wat Simon in sy bankrekening gehad het, en ons wil baie graag jou hulp hê. Daar is meer besonderhede oor hierdie fonds én oor die proses om by die SABMR aan te sluit op Simon se webblad: www.simonvanwyk.co.za
Mag die genade van ons Here Jesus Christus, die liefde van God ons Vader, en die gemeenskap van die Heilige Gees ook met julle almal wees. 
